
МОНГОЛ УЛСЫН ХУУЛЬ

ХУУЛЬ ТОГТООМЖИЙН ТУХАЙ ХУУЛЬД 
НЭМЭЛТ ОРУУЛАХ ТУХАЙ

1 дүгээр зүйл.Хууль тогтоомжийн тухай хуульд доор дурдсан агуулгатай дараах 291 дүгээр зүйл нэмсүгэй:
“291 дүгээр зүйл.Хуулийн төсөлд захиргааны хэм хэмжээний акт батлах эрх шилжүүлэх
291.1.Хуулийн төсөлд тухайн хуулийг хэрэгжүүлэх зорилгоор тодорхой хүрээ, хязгаарын дотор захиргааны хэм хэмжээний акт батлах эрхийг хууль тогтоогч холбогдох этгээдэд шилжүүлсэн агуулга бүхий зохицуулалт тусгахад дараах шаардлагыг хангасан байна: 
291.1.1.захиргааны хэм хэмжээний акт батлах эрх шилжүүлсэн зохицуулалтад тухайн хэм хэмжээний зорилго, зохицуулах хүрээ, хязгаарыг тодорхой тусгасан байх;
291.1.2.захиргааны хэм хэмжээний актаар зохицуулах харилцаа нь эрх шилжүүлэн авч буй этгээдийн үндсэн чиг үүрэгт хамааралтай байх.	
291.2.Дараах асуудлыг захиргааны хэм хэмжээний актаар зохицуулахаар хуулийн төсөлд эрх олгосон заалт тусгахгүй:
291.2.1.Монгол Улсын Үндсэн хуульд заасан хүний эрх, эрх чөлөөг зохицуулсан, хариуцлага оногдуулсан, татвар хураамж тогтоосон харилцаа;
291.2.2.Монгол Улсын үндсэн хуульд гагцхүү хуулиар зохицуулахаар заасан харилцаа, эсхүл улсын эдийн засаг, нийгмийн амьдралыг бүхэлд нь хамарсан асуудал;
291.2.3.эрхээ хамгаалах гомдол гаргах хөөн хэлэлцэх хугацаа тогтоох асуудал;
291.2.4.гомдол, маргааныг урьдчилан шийдвэрлэх ажиллагааны журам тогтоох асуудал; 
291.2.5.үндэсний аюулгүй байдал, галт зэвсэг зэрэг тусгай харилцаа,  тодорхой этгээдэд давуу байдал үүсгэх зөвшөөрөл олгох харилцаа.
291.3.Захиргааны хэм хэмжээний акт батлах эрх эрх шилжүүлэн авсан этгээд нь иргэний үндсэн эрхээс бусад эрхтэй холбоотой харилцааг зохицуулсан хуулийн эрх шилжүүлсэн зохицуулалтын хүрээнд захиргааны хэм хэмжээний акт батлахдаа эрх шилжүүлсэн хуулийн үзэл баримтлалын хүрээнд хуулиар олгосон эрх зүйн байдлыг дордуулахгүйгээр батална.
291.4.Захиргааны хэм хэмжээний акт батлах эрх шилжүүлэн авсан этгээд нь хууль дээдлэх зарчим, эрх шилжүүлсэн хуулийн зорилгод нийцүүлэн, хууль тогтоогчоос олгосон эрхийг хэтрүүлэлгүйгээр захиргааны хэм хэмжээ тогтоосон шийдвэрийг батална. 
291.5.Захиргааны хэм хэмжээний актад тавигдах бусад шаардлагыг Захиргааны ерөнхий хуулийн Зургаадугаар бүлэгт зааснаар зохицуулна.”
2 дугаар зүйл.Энэ хуулийг 2024 оны ... сарын ...-ны өдрөөс эхлэн дагаж мөрдөнө.

ДЭЛГЭРЭНГҮЙ ТАНИЛЦУУЛГА

Хууль тогтоомжийн тухай хуульд нэмэлт оруулах тухай хуулийн төслийн талаар
Монгол Улсын Засгийн газрын 2023 оны 11 дүгээр сарын 29-ний өдрийн хуралдаанаас Засгийн газар, төрийн захиргааны төв байгууллага, төрийн захиргааны байгууллагад тус тус эрх олгогдсон заалтыг 2 дахин багасгах чиглэлийг баримтлан холбогдох хуулийн төсөл боловсруулж, танилцуулах чиг үүрэг бүхий ажлын хэсгийг Монгол Улсын Ерөнхий сайдын 2023 оны 191 дүгээр “Ажлын хэсэг байгуулах тухай” захирамжаар байгуулсан.	 Уг Ажлын хэсгийг Хууль зүй, дотоод хэргийн сайд ахлан ажиллаж байгаа бөгөөд төрийн захиргааны төв байгууллага бүрт Дэд ажлын хэсэг ажиллаж байна. Хууль зүй, дотоод хэргийн яамны тухайд сайдын 2024 оны А/03 дугаар тушаалаар салбарын хэм хэмжээ тогтоосон актад дүн шинжилгээ хийх, хуулиар зохицуулах шаардлагатай дүрэм, журмын зохицуулалтыг хуульд тусгах хуулийн төслүүдийг боловсруулах Ажлын хэсэг байгуулагдан ажилласан болно.
Энэ хүрээнд Хууль зүй, дотоод хэргийн яамнаас “Хууль, захиргааны хэм хэмжээний актын харилцан хамаарал, захиргааны хэм хэмжээний актаар зохицуулах харилцааны хүрээ, хязгаар”-ын талаарх онолын болон харьцуулсан судалгааг судалгааны багаар захиалгаар гүйцэтгүүлсэн болно. 
Харьцуулан судлахаар сонгон авсан манай улстай эрх зүйн бүл нэг гэгдэх Герман, Унгар, Япон (түүнчлэн, Францын (Европын холбоо) зохицуулалтыг харгалзан үзсэн) улс болон АНУ, Англи улсын “хууль, хэм хэмжээ тогтоосон акт хоорондын харьцаа, эрх шилжүүлэх нөхцөл, шалгуур”-ын эрх зүйн хэрэглээ, түүнийх нь онолын үндсийг дараах байдлаар нэгтгэн, танилцуулж байна. Нэгтгэн дүгнэвэл, харьцуулсан судалсан улсуудын хувьд 1) хэм хэмжээ тогтоох эрхийг захиргаанд шилжүүлэх нь зайлшгүй зөвшөөрөгдсөн, 2) хууль өөртөө эрх шилжүүлж буй зорилго, агуулга, цар хүрээ хязгаарыг заасан байх, 3) эрх шилжүүлсэн байдлыг парламентын (ардчилсан зарчмын үүднээс-урьдчилсан) болон шүүхийн (эрх зүйт ёсны үүднээс-удаах) хяналтын механизмыг ажилладаг байна.
[bookmark: _Hlk162547925][bookmark: _Hlk162511422]1.Германы хувьд, хэм хэмжээ тогтоох эрх захиргаанд шилжүүлэхийг Үндсэн хуулийн хүрээнд зөвшөөрөх бөгөөд гагцхүү хууль тогтоогч[footnoteRef:1] нь шилжүүлж буй эрх хэмжээнийхээ “агуулга, зорилго болон цар хүрээг” харьцангуй тодорхой зааж өгөх ёстой.[footnoteRef:2] Энэ нь хууль тогтоогч суурь шинжтэй асуудлыг өөрөө шийдвэрлэх ёстой гэх “Wesentlichkeitstheorie”[footnoteRef:3] онолд үндэслэх агаад жишгийн эрх зүйн “non-delegation” доктринтой дүйх ойлголт юм. Энэ нь үндсэн хуулийн эрх зүй дэх ардчилсан ёсны болон эрх зүйт ёсны зарчмаас улбаатай бөгөөд юуг суурь асуудал (essential matters) гэж үзэх нь туйлын тодорхой биш боловч үндсэн эрх, эрх зүйт ёс, ялангуяа “эрх зүйн тодорхой байдал” зэрэгт нөлөөлөх шинжтэй асуудлууд багтах[footnoteRef:4] нь тодорхой байдаг аж. Хэрэв эрх олгож буй хууль нь өөрөө шилжүүлж буй эрх хэмжээнийхээ “агуулга, зорилго болон цар хүрээг” тодорхой заагаагүй бол void буюу хүчин төгөлдөр бус болно. [1:  Art 80 paragraph 1 sentence 2 Basic Law.]  [2:  Hermann Pünder, “German Administrative Procedure in a Comparative Perspective: Observations on the Path to a Transnational Ius Commune Proceduralis in Administrative Law,” Int J Const Law 11, no. 4 (October 1, 2013): 948.]  [3:  "Essential Question" Doctrine: "essential decisions" (like those affecting human rights or the existence of the state) require democratic legitimation by Parliament.]  [4:  2 Senat Bundesverfassungsgericht, “Bundesverfassungsgericht - Decisions - Teacher Wearing a Headscarf,” Gerichtsentscheidung (Bundesverfassungsgericht, September 24, 2003), www.bundesverfassungsgericht.de.] 

Холбооны ҮнХШ-ээс хэд хэдэн томьёоллыг энд хэрэглэхээр уг заалтыг тайлбарлаж байжээ. Үүнд юуны өмнө “хууль тогтоогч өөрөө шийдэх” томьёолол нь яг ямар асуудлыг хэм хэмжээний актаар шийдвэрлүүлэхийг (агуулгыг тодорхойлох), уг актын хүрээ хязгаарыг (цар хүрээг тодорхойлох), мөн хэм хэмжээний актын зорилгыг хууль тогтоогч өөрөө бүрэн тодорхойлж, хуульд тусгах ёстой гэсэн шаардлага тавихыг хэлнэ. ХҮнХ-ийн шүүх “зорилтот хөтөлбөрийн” хэлбэрээр үүнийг томьёолсон байх ба үүнд хууль тогтоогч хэм хэмжээний актаар хүрэх зорилтот хөтөлбөрийг хуульд өгөхийг ойлгоно. Өөр нэг томьёололд “урьдчилан харах” боломжийг дурдсан нь иргэд эрх олгосон заалт бүхий хуулийг уншаад ямар нөхцөлд, ямар хэлбэрээр энэхүү эрх хэмжээг хэрэгжүүлж болохыг төвөггүй ойлгох, эрх хэмжээ олгосон заалтаас хэм хэмжээний акт ямар агуулгатай болохыг таамаглах боломжтой байхыг гол болгожээ. 
2. Японы хувьд, Үндсэн хуулийн 41 дүгээр зүйлд парламент нь “цорын ганц” хууль тогтоох байгууллага хэмээн заасан байхын зэрэгцээ 73 дугаар зүйлийн 73.6-д “Үндсэн хууль болон бусад хуулийн заалтыг хэрэгжүүлэх зорилгоор Засгийн газар тогтоол гаргаж болно. Гэхдээ хуулиар эрх шилжүүлснээс бусад тохиолдолд хариуцлага хүлээлгэх журмыг тусгаж болохгүй” хэмээн зохицуулсан тул шүүхийн жишигт “... хууль нь хэм хэмжээний актад эрх шилжүүлэх тохиолдолд тус хуулийн зохицуулалтаас эрх шилжүүлж буй зорилго, агуулга, түвшин зэрэг нь тодорхой байх шаардлага тавьдаг бөгөөд ерөнхий байдлаар (概括的), цулгуй цаасаар（白地的）эрх шилжүүлэхийг зөвшөөрөхгүй” гэх шалгуур тогтсон. 
Өөрөөр хэлбэл эрх шилжүүлж буй заалт нь хэт ерөнхий байж болохгүй ба ямарч шалгуургүй хоосон цаасаар эрх шилжүүлэх нь Үндсэн хуулийн зөрчилд тооцогддог аж. Түүнчлэн хэм хэмжээний актыг түүний агуулга болон хуулиар эрх шилжүүлсэн хэлбэрээс шалтгаалан, “хуулийг дагаж мөрдөх журам（執行命令）” болон “хуулиар эрх шилжүүлсэн хэм хэмжээний акт（委任命令）” гэж хоёр ангилдаг.
3. Унгарын хувьд, Үндсэн Хуулийн 15-р зүйлийн 3-р хэсэгт “Засгийн газар үүргээ гүйцэтгэхдээ Үндэсний Ассамблейн актаар зохицуулагдаагүй, эсхүл хуулиар олгогдсон эрхийн хүрээнд тогтоол гаргана” хэмээсэн байгаа нь хуулиар хэм хэмжээний акт тогтоох эрхийг шилжүүлэх боломжийг олгосон байна. Түүнчлэн, Хууль тогтоомжийн тухай хуулийн 4-р зүйлд “хуулиар зохицуулах харилцаанд тухайн зохицуулалтыг хэрэгжүүлэх үндсэн байгууллагууд болон зохицуулалтын зорилго хүрэхэд шаардагдах чухал баталгааг тусгана” гэжээ. Мөн хуулийн 5-р зүйлийн 2-р хэсэгт хуулиар хэм хэмжээний актыг тогтоох эрх шилжүүлэхэд тавигдах хязгаарлалтыг заасан байх бөгөөд үүнд: 1) эрх зүйн үндсэн чиг үүргийн гүйцэтгэдэг байгууллагууд хамаарах болон тэдгээрийн эрх, үүргийг зохицуулах тухай, 2) хуулийг бүхэлд нь хэрэгжүүлэх тухай, болон 3) эрх шилжүүлэх тухайн актад заагаагүй асуудлыг зохицуулах зэрэг нь боломжгүйг тусгажээ.
4. Англи, АНУ-ын хувьд, эрх зүйн хэрэглээнд хууль тогтоогч хэм хэмжээ тогтоох эрхээ захиргааны байгууллагад шилжүүлэх нь түгээмэл зөвшөөрөгдсөн бөгөөд гагцхүү энэхүү эрхийг a) шилжүүлэх, шилжүүлсэн эрхийг b) хэрэгжүүлэх гэсэн хоёр хэсэгт ардчилсан ёсны болон эрх зүйт ёсны зарчмын үүднээс үр нөлөөтэй хяналт тавих ёстой гэж үздэг байна. АНУ-д хэм хэмжээ тогтоох эрхийг шилжүүлэхэд ямар шаардлага хангасан байх талаарх (үндсэн хуулийн эрх зүйн) шалгуурыг тогтоосон. Уг шалгуур нь хууль тогтоогч шилжүүлж буй хэм хэмжээ тогтоох эрхийн “цар хүрээ, хязгаар”-ыг тодорхой бөгөөд ойлгогдохоор (“intelligible principle” standard) заасан байх явдал аж. Хууль тогтоогчоос эрх шилжүүлэхдээ хэм хэмжээний актаар зохицуулалт хийх “хязгаар” нь тодорхойгүй, ямар зарчим, бодлогыг баримтлах нь тодорхойгүй, хэм хэмжээг тогтоох чиг, стандартыг заагаагүй бол “эрх шилжүүлэх шалгуур”-т нийцээгүй гэж үзнэ.
Урьдчилсан хяналт буюу ex ante хяналтыг Англи (мөн Европын холбооны парламент) өргөн хэрэглэдэг байна. Англид зарим хэм хэмжээний акт заавал парламентад хүргэгдэж, зохих процесс хийгдсэн байх шаардлагатай бөгөөд эрх шилжүүлж буй хуульд энэ шаардлагыг зааж өгдөг. Хэм хэмжээ тогтоох эрх шилжүүлсэн байдлыг хянах чиг үүрэг бүхий Парламентын хяналтын хороо ажиллах бөгөөд анхнаасаа “хэм хэмжээ тогтоох эрх шилжүүлсэн” байдалд чухал хяналт хэрэгжүүлдэг.
[bookmark: _Hlk162515519][bookmark: _Hlk162547950]5.Түүнчлэн, Францын (Европын холбоо) зохицуулалтыг харгалзан үзэхэд дараах нөхцөл илэрсэн болно. Хууль, захиргааны хэм хэмжээний актаар зохицуулах “харилцааг” зааглан хуульчлах, ингэхдээ зөвхөн хуулиар зохицуулах ёстой харилцааг “эрх шилжүүлэх” тусгай шаардлагын дагуу захиргаанд шилжүүлдэг байна.
Францын Үндсэн хуулийн 34-р зүйлд “хуулиар зохицуулах харилцааг”[footnoteRef:5] жагсаан заагаад үүнээс бусад нь “гүйцэтгэх эрх мэдлийн шийдвэрээр зохицуулах харилцаа” болно гэдгийг 37-р зүйлд ялган заажээ. Хэрэв сонгодог утгаар нь “хууль тогтоох эрх шилжүүлэх” гэдгээр авч үзвэл шилжүүлэх нь Францын ordonnances[footnoteRef:6] шиг байх ёстой. Энэ нь тус улсын ҮнХ-ийн 38-р зүйлд зааснаар хуулиар зохицуулах харилцааг Засгийн газраас Төрийн зөвлөл (Conseil d'État)-тэй урьдчилан зөвөлдсөний үндсэн дээр боловсруулж, Ерөнхийлөгч гарын үсэг зурж, хэвлэгдснээр хүчинтэй үйлчлэх боловч, зөвхөн “эрх олгосон хууль” (lois d’habilitation) байхаас гадна уг хуульд заасан хугацаанд багтаж баталсан тохиолдолд хуулийн адил хүчинтэй болно. [5:  French Constitution (1958). Ингэхдээ жагсаалтыг 3 төрөлд хуваасан байна. Үүнд хууль тогтоогч 1) бүрэн эрхлэх, 2) журмыг тогтоох, 3) ерөнхий зарчмыг нь тогтоох харилцаа гэж ангилжээ. ]  [6:  Хууль тогтоох эрхий шилжүүлсэний дагуу гарч буй хэм хэмжээ бөгөөд хуульд заасан шаардлага, процесс хангасан бол хуультай (тодорхой хугацаанд) ижил хүчин чадалтай байна.] 

Францын гүйцэтгэх эрх мэдлийн байгууллагууд “хуулиар зохицуулахаар” Үндсэн хуульд тухайлан зааснаас бусад харилцааг (Regulation (règlements)[footnoteRef:7] зохицуулах эрхтэй. Хэдий зөвхөн хуулиар зохицуулах харилцааг жагсаалтын зарчмаар (legislative domain) Үндсэн хуульд заасан боловч бодит байдалд хууль тогтоогчийн эрх үүгээр хатуу хязгаарлагдах нь үгүй[footnoteRef:8] аж. Засгийн газар өөрийнх нь зохицуулах харилцааг (regulatory domain) хууль тогтоогч хөндсөн гэж үзвэл Үндсэн хуулийн зөвлөлд хандах эрхтэй байна. [7:  Keeton, “Delegated Legislation and Its Control in England,” 51.]  [8:  Catherine Elliott and Catherine Vernon, French Legal System (Longman, 2000), 45. Ялангуяа 1982 оны Үндсэн хуулийн зөвлөлийн шийдвэрээс хойш.] 

Харин хэм хэмжээ тогтоох эрх шилжүүлэхгүй, зөвхөн парламентаас[footnoteRef:9] тогтоосон хэм хэмжээг “хэрэгжүүлэх” [footnoteRef:10]-д шаардлагатай зохицуулалт хийх эрх олгож буй гэж үзвэл Еропын Холбоо шиг “хэм хэмжээг хэрэгжүүлэх акт”-ыг ялган[footnoteRef:11] тодорхойлж, цар хүрээг нь тогтоох хэрэгтэй байж болох юм. Европын Парламент хууль тогтоох эрх шилжүүлэхдээ, хоёр төрлийн хязгаарлалтыг авч үзэх шаардлагатай: нэгт, өөрийн бүрэн эрхийн хүрээнд багтах харилцаа нь “чухал эсвэл нэн чухал” шинж чанартай байх; болон гүйцэтгэх засаглал руу шилжүүлэх эрх нь “хэрэгжүүлэх” шинж чанартай байх зэрэг болно. Гол ялгаа[footnoteRef:12]  нь “хэм хэмжээг хэрэгжүүлэх акт” нь ямар нэг байдлаар хэм хэмжээ тогтоохгүй. [9:  European Parliament Resolution of 5 May 2010 on the power of legislative delegation 2010/2021(INI), recital B, and the respective Explanatory Statement (in Report on the power of legislative delegation, 2010/2021(INI), Committee on Legal Affairs, A7-0110/2010, 29.3.2010, at 8-9.]  [10:  “Comitology - EUR-Lex,” accessed March 18, 2024 https://eur-lex.europa.eu. Implementing acts are intended to ensure uniform conditions of implementation of legally binding Union acts.]  [11:  Zamira Xhaferri, “Delegated Acts, Implementing Acts, and Institutional Balance Implications Post-Lisbon,” Maastricht J. Eur. & Comp. L. 20, no. 4 (2013): 557–75.]  [12:  Joana Mendes, “Delegated and Implementing Rule Making: Proceduralisation and Constitutional Design,” Eur. L.J. 19, no. 1 (2013): 27–28.] 

Монгол Улсын хувьд Үндсэн хуулийн Хорьдугаар зүйлд “хууль тогтоох эрх мэдлийг гагцхүү Улсын Их хуралд хадгална”, Хорин тавдугаар зүйлд “Улсын Их Хурал ... дараахь асуудлыг өөрийн онцгой бүрэн эрхэд хадгалж шийдвэрлэнэ: 1/хууль батлах, нэмэлт, өөрчлөлт оруулах;” гэж заасан. Үндсэн хуульд эрх шилжүүлэхтэй холбоотой тухайлсан зохицуулалт нь Жаран хоёрдугаар зүйлийн 3-н “Улсын Их Хурал, Засгийн газраас шаардлагатай хэмээн үзсэн тохиолдолд өөрийн бүрэн эрхэд хамаарах зарим асуудлыг шийдвэрлүүлэхээр аймаг, нийслэлийн Хурал, Засаг даргад шилжүүлж болно” гэсэн заалт юм.
Үүнээс манай улсад “хууль тогтоох эрхийг шилжүүлэхгүй” гэдэг нь харьцангуй тодорхой. Харин тухайн асуудлыг гагцхүү хуулиар зохицуулахаар Монгол Улсын Үндсэн хуульд тодотгон заасан нь бий, тухайлбал улсын хилийг бататгах, төр, сүм хийдийн хоорондын харилцаа, стратегийн ач холбогдол бүхий ашигт малтмалын ордыг ашиглах, иргэний харьяалал хийгээд харьяат болох, хувь хүний нууцыг тогтоон хамгаалах, гадаадад явах, оршин суух эрхийг хязгаарлах нөхцөл, харьяатаас гарах үндэслэл, журам, Улсын Их Хурлын болон аймаг, нийслэлийн Төлөөлөгчдийн Хурлын сонгуулийн журам, жагсаал, цуглаан хийх журмыг тогтоох гэх мэт. 
[bookmark: _Hlk162533673][bookmark: _Hlk162530426]Улмаар Монгол Улсын Их Хурлын тухай хууль, Хууль тогтоомжийн тухай хууль[footnoteRef:13], Захиргааны ерөнхий хуулиар хууль батлах, нэмэлт, өөрчлөлт оруулах УИХ-ын онцгой бүрэн эрхийн хүрээнд хуулиар эрх олгосон дагуу захиргааны хэм хэмжээ тогтоосон акт гаргах нөхцлийг тодорхойлж өгсөн. Эдгээрээс дүгнэвэл, хуулиас доогуур эрэмбийн хэм хэмжээ тогтоосон акт нь “хуульд нийцсэн байх, хуулиар тусгайлан эрх олгогдсон байх, хуулиар эрх олгосноос бусад тохиолдолд хуулиар хориглоогүй асуудлаар хориглосон зохицуулалт тогтоохгүй байх”, ялангуяа эрх олгосон тухайн хуулийн агуулга, зорилго, хүрээнд нийцсэн байх шаардлага тавигддаг. [13:  Уг хуулийн 48-р зүйлийг 2017 оны хуулиар хүчингүйд тооцсон.] 

[bookmark: _Hlk162537168]Гэвч эрх олгож буй хууль өөрөө захиргааны хэм хэмжээ тогтоох актаар зохицуулах харилцааны “агуулга, зорилго, хүрээг” тодорхойлж өгдөггүй, тийм шаардлага ч Хууль тогтоомжийн тухай хуулиар тодорхой тавигддаггүй. Тиймээс маргаан үүссэн үед шүүх харьцуулж хянах шалгуургүй байх нь бий. Улсын дээд шүүх нэг хэрэгт[footnoteRef:14] эрх шилжүүлсэн хуулийнхаа зорилгод нийцээгүй гэж шийдсэн тохиолдол байна.  [14: https://shuukh.mn/single_case/3131?daterange=2023-05-15%20-%202023-05-15&id=3&court_cat=3&bb=1 ] 

Судалгааны дүнгээс харахад хэм хэмжээ батлах “эрх шилжүүлэх” тухай ойлголт нь эрх мэдэл хуваарилах онолоос үүдэлтэй бөгөөд улс орон бүр энэ талаар тодорхой зохицуулалтыг Үндсэн хууль, бусад хуульдаа тусгасан байна. Манай улсын тухайд Үндсэн хуулийн үзэл санааг бусад хуульд нарийвчлан дэлгэрүүлсэн зохицуулалт байхгүй буюу ямар асуудлыг хуулиар зохицуулах, ямар асуудлыг хэм хэмжээ тогтоосон актаар зохицуулах талар тусгайлсан зохицуулалт байхгүй байна. Тийм ч учраас өнөөдөр нийт нийгмийн харилцааг зохицуулж буй хэм хэмжээ дотор захиргааны байгууллагаас баталсан хэм хэмжээ дийлэнх хувийг эзэлсэн нь хүний эрхийн зөрчил, дур зоргыг нэмэгдүүлэх, нийгмийн харилцааг тогтворгүй болгоход нөлөөлсөн гэж үзэж болохоор байна. Дээрхээс үзэхэд Засгийн газраас гаргасан гүйцэтгэх эрх мэдлийн хүрээн дэх хэм хэмжээ тогтоосон шийдвэрийг хоёр дахин бууруулах бодлого нь онолын үндэслэлтэй бөгөөд ач холбогдолтой болох нь судалгаанаас харагдаж байна. 
Иймд Хууль зүй, дотоод хэргийн яамнаас өөрийн салбарт хамаарах хууль тогтоомжид зайлшгүй хуулиар зохицуулах ёстой харилцаатай холбоотой зохицуулалтыг тусгасан хуулийн төслүүдийн зэрэгцээ хууль, Улсын Их Хурлын бусад шийдвэрийг санаачлан боловсруулах, хууль тогтоомжийн төсөлд тавигдах шаардлагыг тодорхойлох, хуулийн төсөл боловсруулахтай холбоотой харилцааг зохицуулдаг Хууль тогтоомжийн тухай хуульд “хэм хэмжээ батлах эрх шилжүүлэх” талаарх зохицуулалт шинээр оруулах, хуулийн төсөлд хэм хэмжээ батлах эрх шилжүүлсэн заалт тусгахад тавигдах шаардлага зэргийг эрх зүйн өндөр хөгжил бүхий улс орнуудын жишгийг харгарзан Хууль тогтоомжийн тухай хуульд нэмэлт оруулах замаар тусгахаар хуулийн төслийг боловсрууллаа.  


 






